
全隋文　卷六

煬帝楊廣（三）

卷六

楊廣〈三〉

玺書答啟民可汗〈大業三年七月〉

　　磧北未靜，猶須征戰，但使好心孝順，何必改變衣服也。〈《隋書�突厥傳》，啟

民可汗上表，請依大國服飾璽書答。〉

賜來護兒璽書〈大業九年〉

　　公旋師之時，是朕敕公之日，君臣意合，遠同符契。梟此元惡，期在不遙，勒名太

常，非公而誰也！〈《北史�來護兒傳》，楊玄感反，進攻洛陽，護兒即日回軍，令子

弘及整馳驛奏聞。帝甚悅，乃降璽書。〉

賜書召釋慧覺〈慧覺姓孫，秣陵人，住攝山棲霞寺。煬帝鎮江都，賜書。〉

　　法師安善，寒暑惟宜，承棲遲龜山之域，闡揚龍樹之旨。其義端雄辨，獨演暢於稽

陰；談柄微言，偏引汲於鏡水。弟子欽風藉甚，味道尤深。今於城內建慧日道場，延屈

龍象，大弘佛事，盛轉法輪。上人名稱普聞，眾所知識。今遣迎候，迟能光拂也。〈《

續高僧傳》〉

與天台山眾令書

　　僧使灌頂智ロ至，覽十一月三日書，並陳靈龕應跡，現形放光，彈指流音，應念傳

響。斯實不思議力，變化多方，感悟有緣，示希有事。慎終追遠，感嘆相深！在昔雙林，

示滅非滅，多寶獨塔，俟時涌現。爰在狼跡，迦葉分身，乃至鷲山，迦文留影，眉毫散

彩，指端震室，豈非像教能度無邊？是大因緣，聞善知識，永惟宿昔，獲承師範，德音

盈耳，神光在目。方憑靈瑞，繫踵菩提。肅承靈誥，宣慰南服。山眾法徒，同志為友，

會成等侶，方共舟航。歲暮凝寒，念皆道勝，天台名岳，海岸所推，修建大林，多慚重

閣。三時設供，四事不周，想甘禪悅，以同法喜。其間敬德，信次相間。今遣員外散騎

侍郎張乾威送僧使還山，於舊所設供，庶同甘露，能變粗澀，亦憑香積，證道融銷。書

不盡言，反此無悉。楊廣和南。〈《國清百錄》〉

又令書

　　灌頂智ロ等至，枉寺眾來書，財施為輕，法門標重。檀波羅蜜般若尊成，不具兩緣，

寧俱解脫，施受咸共忘言。理至跡指，寧復辭弗。楊廣和南。〈《國清百錄》〉

下令延請釋灌頂開講法華〈仁壽二年〉

　　夏序炎赫，道體休宜。禪悅資神，故多佳致。近令慧日道場莊論二師講《淨名經》，

全用智者義疏，判釋經文。禪師既是大師高足，法門委寄，今遣延屈，必希霈然。並《

法華經疏》，隨使入京也。佇遲來儀，書不盡意。〈《續高僧傳》〉

施濟法寺僧法藏靈壽杖教

　　每策此杖，時賜相憶。〈《續高僧傳》〉

手書召徐則

　　夫道得眾妙，法體自然，包涵二儀，混成萬物，人能弘道，道不虛行。先生履德養

空，宗玄齊物，深明義味，曉達法門。悅性沖玄，怡神虛白，餐松餌術，棲息煙霞。望

赤城而待風雲，游玉堂而駕龍鳳，雖復藏名台岳，猶且騰實江淮，藉甚嘉猷，有勞寤寐。

欽承素道，久積虛襟，側席幽人，夢想岩穴。霜風已冷，海氣將寒，偃息茂林，道體休

�。昔商山四皓，輕舉漢庭，淮南八公，來儀藩邸。古今雖異，山谷不殊。市朝之隱，

前賢已說，導凡述聖，非先生而誰！故遣使人往彼延請，想無勞束帛，賁然來思，不待

蒲輪，去彼空谷。希能屈己，佇望披雲。〈《隋書�徐則傳》，《文苑英華》六百八十

八〉

下書葬徐則

　　天台真隱東海徐先生，虛確居宗，沖玄成德，齊物處外，檢行安身。草褐蒲衣，餐

松餌術，棲隱靈岳，五十餘年。卓矣仙才，飄然勝氣，千尋萬頃，莫測其涯。寡人欽承

道風，久餐德素，頻遣使乎，遠此延屈，冀得虔受上法，式建良緣。至止甫爾，未淹旬

日，厭塵羽化，反真靈府。身體柔軟，顏色不變，經方所謂尸解地仙者哉！誠復師禮未

申，而心許有在，雖忘怛化，猶愴於懷，喪事所資，隨須供給。霓裳羽蓋，既且騰雲，

空椁餘衣，詎藉墳隴！但杖舄猶存，示同俗法，宜遣使人送還天台定葬。〈《隋書�徐

則傳》〉

下書釋慧則

　　皇帝敬問婺州雙林寺慧則法師：朕尊崇聖教，重興三寶，欲使一切生靈，咸蒙福力。

法師舍離塵俗，投志法門，專心講誦，宣揚妙典，精誠如此，深副朕懷。既利益群生，

當不辭勞也。猶寒，道體如宜。今遣使人，指宣往意。〈《淳化閣帖》五〉

上言更定清廟歌辭

　　清廟歌辭，文多浮麗，不足以述宣功德，請更議定。〈《隋書�音樂志下》，仁壽

元年，煬帝初為皇太子，從饗於太廟，聞而非之，乃上言。〉

遺陳尚書江總檄

　　南北雖殊，風雲在望。載懷虛遲，寤寐為勞。獻歲猶寒，比當清豫，匡贊乎國，良

亦殷勤。寡人忝膺朝寄，董律專征，跋涉山川，今次江際。公等文儒自立，器用適時，

冠蓋二世，齒德兼重。孔、老殊教，名、墨異家，金匱珠韜，銀編玉策，莫不誊於舌杪，

散在筆端。邃古成敗之機，近代安危之跡，照同懸鏡，明若觀火，無待指南，自應神悟，

猶恐思之未審，差以毫厘，聊煩翰墨，略申梗概。自穹昊生民，樹之司牧，羲軒以降，

書契可紀，咸一姓承立，四海無兩帝。漢道云季，三方鼎立，時惟板蕩，世匪休明。當

涂起而蜀亡，典午興而吳滅。永嘉喪亂，紫宸曠王。劉、石、符、姚之儔，偽夏、僭燕

之醜，妄塵大寶，事乖圖恚。魏室乘時，兆基朔野，經始嵩洛，未暇江湖。有周受命，

敵非齊氏，務在兼併，不遑外略。蕞爾吳越，自相君長，竊擬王者之儀，妄談天子之氣，

偷安假息，綿歷世祀。我大隋之肇開寶祚，光有神州。皇帝感曜魄之靈，應太微之座，

千年啟聖，萬代一時，深仁至德，寧濟群品。越海窮河，東漸西被，旄頭之屬，歷代之

霸，作我臣民，匍匐服裳。惟彼江表，獨隔皇風。夫物極則反，否終斯泰。郭璞有云：

「年經三百，天下大同。」茲實玄運，已定於前。聖主膺期而出，欲以區區之陳國，違

上天之冥數，其不可存者一也。大必包小，天地之常規；明能通暗，日月之常理。論道

德，以唐陶而征有苗；語眾寡，舉海內而當群小。在長江舟楫之用，矜其積習，而山川

共有。我據上游，鼓棹之能，吳楚不異，高艫巨舫，東西萬里，扼喉撫背，水陸千途。

彼之兵士，不過十萬，首尾分佈，所在危急。加以屯戍邊方，淹積歲序，風雨以為櫛沐，

蝨生於甲胄，望我寬仁，思倒戈戟，通在戎行，更成敵國。守以時月，則魚爛土崩；接

以鋒刃，則烏驚鹿走。理在必然，不假枚卜。此不可存者二也。豐侯好酒，實喪厥邦；

梁伯役民，潰其宗社。彼之偽主，覆車是襲，日夜沉湎，曾無節度，繕造宮室，莫知窮

已。竭四民之產，荒縱其心；斂百姓之哀，以為己樂。寶衣玉食，填積後宮，短褐粗饣

亶，不充編戶。一芥之善，蔑爾無聞；五子之歌，宛然悉備。雖欲勿喪，其可得乎？此

不可存者三也。偽主忌能護短，酷法淫刑，骨鯁之臣，盡見疏斥，諫諍之士，皆被屠害，

遐邇結舌，衣冠解體，人妖鬼怪，觸類呈災，稚齒耆年，咸知殘滅。此不可存者四也。

以此小邦，攝於大國，邊烽夜動，照彼都城，戍鼓晨嚴，震其宮殿，累棋其二，方此未

危，懸縷千鈞，比斯非切，而莫知憂恐，更自驕矜，曾無事大之心，專行犯上之志。侵

軼我邊鄙，招納我叛亡。國家爰自受命，每從含養，敦以鄰睦，申其聘好，冀能守彼宗

祊，靜其疆域，而長惡益甚，縱毒彌深。吳、會雄俊之人，湘、郢耿介之士，乞師請命，

盈庭滿闕。帝乃憫然，矜彼黎獻，授鉞推轂，弔民伐罪，已有別詔，惟廢偽主之身，自

餘士庶，普從肆眚。向所陳說，咸是格言，非曰游談，共相欺誤。且劉叔納譙周之計而

獲存，孫皓用薛瑩之詞而致福。此二子者，終有良臣之譽，皆無陷君之譏。何則？所恥

者小，所存者大。若憲章往彥，聿遵前軌，則為主享封侯之業，祖祢延血食之期，江東

士民，實受其賜。公等身保榮貴，名垂竹帛，豈不美歟？若膠柱不移，守迷莫變，率其

蟻眾，敢拒王師，軍有常刑，悔無及矣。禍成俄頃，宜早圖之。使人今還，遲有委曲，

言不盡意，豈復多云。楊廣白。〈《開業平陳記》，《文苑英華》〉

詐為蜀王秀檄文

　　逆臣賊子，專弄威柄。陛下唯守虛器，一無所知。〈《隋書�庶人秀傳》〉

　　指期問罪。〈同上〉

遺史祥書

　　將軍總戎塞表，胡虜清塵，秣馬休兵，猶事校獵，足使李廣慚勇，魏尚愧能，冠彼

二賢，獨在吾子。昔余濫舉，推轂治兵，振皇靈於塞外，驅犬羊乎大漠。於時同行軍旅，

契闊戎旃，望龍城而沖冠，眄狼居而發憤。將軍英圖不世，猛氣無前，但物不遂心，黽

勉從事。每一思此，我勞如何。將軍宿心素志，早同膠漆，久而敬之，方成魚水。近者

陪隨鑾駕，言旋上京，本即述職南蕃，宣條下國，不悟皇鑒曲發，備位少陽，戰戰兢兢，

如臨冰谷。至如建節邊境，征伐四方，褰帷作牧，綏撫百姓，上稟成規，下盡臣節，是

所願也，乃竊甘心。仰慕前修，庶得自效。謬入守神器，元良萬國，身輕負重，何以克

堪！所望故人匡其不逮。比監國多暇，養疾閒宮，厭北閣之端居，罷南皮之馳射。博望

之苑，既乏名賢，飛蓋之園，理乖終宴。親朋遠矣，琴書寂然，想望吾賢，疹如疾首。

〈《隋書�史祥傳》，仁壽中，率兵屯弘化以備胡。煬帝時在東宮，遺祥書。〉

與釋智顗書〈三十五首〉

　　金風御節，玉露調時，道體休和，安樂行不？法師抗志名山，栖心慧定，法門靜悅，

戒行薰修。藉甚徽猷，久承音德，欽風已積，味道為勞，冀托舟航，用披雲霧。故遣使

人，往彼延屈，希能輕舉，以沃虛衿。佇望來儀，不乖眷意也。弟子楊廣和南。〈《釋

藏》起二，《國清百錄》二〉

　　深具謙挹之旨。但高人游處，觸地是安。然法宇僧坊，須盡嚴正。經云：「四事供

養，一不可虧。」已勒有司修葺，願忘懷受施也。弟子楊廣和南。〈同上，王治禪眾寺

書。〉

　　即用法諱，弟子總持和南：柳顧言還，奉旨。垂示六種捨施，及留受用。弟子一日

恭�親，猶以陋薄，不稱宿心。來旨既以轉施功德，彌為增上，悲敬福田，深是平等，

固非蔽識，所能周見。事事仰依，其所留者，既已不多，願恒留受用，旨遣報諮。謹和

南。〈同上〉

　　弟子總持和南：履長戒辰，在俗咸慶。伏惟吐納禪慧，與時休和。弟子稟受以來，

粗堪靜攝，謹遣參承。謹和南。〈同上〉

　　弟子總持和南：爰逮來誨，須往荊楚，辭致首尾，仰具高懷。但祗稟淨戒，事成甫

爾，宿昔疑滯，匪遑諮決。闍梨和尚經稱，勝田種子雖投，嘉禾未植，方用心形，永伸

供養，庶憑善誘，日灑塵勞。凡厥共緣，依止有地。斯亦舟航兼運，利益弘多。如來化

導，何必止還天竺？菩薩應變，本無定方。深願坦然，以虛受物，遲延展禮，面當諮遜。

謹和南。〈同上〉

　　弟子總持和南：逮旨。須取明二日垂別，修復未周，便深傾欷。弟子前昨晝夜，熟

更惟忖。智者至止以來，未經一夏，兼荊、潭路遠，安居將促，江波浩蕩，行程難期。

既去此處，又不至前所，半途結夏，投止亦難。又案經律，一夏供養安居僧，福田無量，

況乎師道，及大眾力。凡夫淺薄，本資勝緣，菩薩大慈，須受應供。暮春行謝，首夏向

臻，九旬忽違，四事虛棄。修心與理，於情匪安。今欲仰留，度夏發遣，冀不半途飄露，

脫疑下邑喧湫。須依林壑，安居攝山，亦當為便。若法歲將滿，預勒蔣州裝船，南出石

頭，西浮彌易。既乘爽節，因得順風，去留之宜，事理咸會，此間彼處，仰聽擇一。意

不可盡，辭豈多宣。謹和南。三月一日。〈同上〉

　　弟子總持和南：復逮今旨，欲遂前心，功德因緣，豈敢違忤？謹遵宿願，即命所司

發遣。發日離晨，仰聽仰擇。庶解夏非遠，秋水乘流，賜�來期，必當無爽。用茲歡喜，

以蠲悲欷。謹和南。〈同上〉

　　弟子總持和南：爰逮高旨。騰蔣州僧所及，竊以僧居望剎，食惟分衛，所立精舍，

本依聚落。近年奉詔專征，弔民伐罪，江東混一，海內乂寧，塔安其堵，市不易業，斯

亦智者，備所明見。而亡殷頑民，不慚懷土；有苗恃險，敢恣螳螂。橫使寺塔焚燒，如

比屋流散，鐘梵輟響，雞犬不聞。廢寺同於火宅，持鉢略成空返，僧眾無依，實可傷嘆！

彼地福盡，方成丘墟。所餘堂塔，本不壞毀，其有現僧，亦許房住。唯虛廊檐宇，會當

倒壓，所以移來，還充寺館。其外椽版，權借築城。若空寺步廊，有完全者，亦貸為府

解。須一二年間，民力展息，即於上江結筏，以新酬故。本勒所司，具條孔目，無慮零

漏，恐遠僧未能曲見。頓用仰誣，必願言提，冥諸其掌，猥延滿札，悚側良深。謹和南。

〈同上〉

　　弟子總持和南：垂誨述江州、潯陽、廬山、東林寺、峰頂寺，須令弟子並為檀越主。

山嶺盤秀，下屬江湖，香爐層峰，上虧雲日，仙人之所戾止，隱淪於焉不歸。況乎慧遠

全隋文/卷六

法師，勝依結構，謝客梁元，穿池重閣，景師息心，神應峰頂。智者憩歷，踵武前賢。

師嚴道尊，實深隨喜。所恨寡薄，無益將來，庶藉薰修，方證常樂。兼陳二寺，偏近驛

道，行人往來，頗成混雜。須勒彼州，令去公私使命，不得停止。即付所司，依事頒下。

謹和南。三月一日。〈同上。〉

　　弟子總持和南：奉旨。今日齋竟，即事登舟，睽阻方遙，彌以傾欷。垂示法相，雖

文旨淵賾，源本難尋，而教門方便，開悟易益。恭承善誘，永以受持，庶藉津梁，得無

退轉。自服膺至道，每沾弘護，將事遵途，復降良藥，沐浴慈被，伏用淒荷。謹和南。

〈同上〉

　　弟子總持和南：親信傅仲詵還，逮去月朔旨，用慰延結。熱猶熾，願道體休和。仰

承經過攝山，鍾岫寺塔安善，徒眾和肅，仍留二十僧，權停開善。進至匡岳，結夏安居，

東林禪閣，還為一寺。峰頂精舍，復皆隨喜。敬緣勸發，獲此薰修，用�辱身田，方流

法雨，金光明福，喜荷彌深。弟子去月十四日始度朱方，風土異宜，流金在節，攝衛多

不調適，每有劣然。二十九日來石頭，稍已平復。自江浦違心，馳情彭蠡，以日為歲，

無時暫忘。願未解夏前，預整裝束，法歲若滿，即事西浮。彼聞酬願，務令在促。非但

弟子蔽識，希護周爰深，恐禪慧學徒，咸思鑽仰。宣尼在陳致嘆，自衛便歸，屈道紆情，

事非為己。今遣主簿王灌，指往祗承，並貢別牒，用忘存著，敢略繁辭。謹和南。七月

一日。法衣六件，鹽一百斛，米一百斛，右件其鹽米悉出江州正倉，王灌齎合魚開送。

〈同上，王遣使往匡山參書。〉

　　弟子總持和南：東林山寺使至，逮八月八日誨，用慰馳結。仰承已往衡山，至當稍

久，法緣若竟，願即沿流，冀在歲陰，必期展覲。弟子渡江還，去月初移新住，多有造

次，未善安立。來旨勖以法事，實用慚悚。始於所居外援建立慧日道場，安置照禪師已

下。江陵論法師亦已遠至，於內援建立法雲道場，安置潭州覺禪師已下。即建深善，輒

以咨知。仰承相次，為營功德，深荷扶助，難用遠陳。而發此至江州，遂下請僧料，云

何能得相資。前施鹽米，其米回入東林，鹽已上路，盈長之外，乃可別營功德。今山僧

返路，行用仰酬，尋別遣使迎延，願預整歸計。江山遼夐，豈盡誠曲？謹和南。十月十

日。〈同上〉

　　弟子總持和南：歲聿云暮，寒氣殊重，禪悅經行，願常安樂。弟子頃來，每多勞疾。

但睽覲稍久，唯用傾結。仰度所營功德，已當究竟。今遣左親信伏達奉迎，願便事沿流，

延遲咨具。謹和南。十一月十五日。〈同上，王遣使潭州迎書。〉

　　弟子總持和南，暄和道體勝�。仰揆衡岳法事，久當圓滿，江陵功德，復應成就，

隨喜之至，難用勝言。弟子今入朝覲，行次陝州，馳仰之誠，與時而積。故遣使人迎候，

希便進道。來月下旬，唯遲祗接。路首匆促，豈復委宣？謹和南。二月二十二日。〈同

上，王遣使荊州迎書。〉

　　弟子總持和南：仰違移歲，馳誠載勞，兼事入朝，彌增延屬。武關雖阻，荊近於吳。

是以暫停陝州，遣使承接。行人返命，具奉覼縷。非唯年尊疾動，又已結夏安居。理事

相推，固須停止。弟子還鎮非久，便願沿流，仰會江都，庶應旦夕。將聖德果，亦復差

機。因緣多端，請不勞慮。謹和南。九月十日。〈同上，王於長安遣書。〉

　　弟子總持和南，僧使智邃來，奉五月二日誨，用慰馳結。仰承衡岳功德圓滿，便致

荊巫，履涉虧和，深以傾悚。弟子於江都入朝，至陝關眩瞀，停岐陽，腹內又不調適。

去月末還京輦，如欲相承，猶自羸艹爾，未即祗覲，望云延願珍納。行人今返，辭豈宣

具。謹和南。〈同上〉

　　弟子總持和南奉旨，於荊州當陽縣境玉泉山陲，為建伽藍招提行道，圖寫地形，具

以賜示。伏以布金遍地，買園建立，奉置三尊，永流萬代，唱誦所不能贊，算數所不能

量。孰意輕微，頓蒙創造，循復來旨，爽然失厝。既事出神心，理生望表，無容違拒，

苟作形跡，即具聞奏。嘉號乃覃，名符天冠道場，聲滿恒沙世界。福報仰歸，遜辭難渺。

謹和南。〈同上〉

　　弟子總持和南：垂旨令撰衡岳禪師碑文。郭有道之無愧辭，高德逾此；陸士衡之披

文想質，弟子多慚。既蒙獎成，敢不克勵？邯鄲絕妙，深恐難工；還鎮病瘳，庶或勉強。

循覽行狀，用難思議。佛澄道安，寧復過是？謹和南。〈同上〉

　　弟子總持和南：垂賜萬春樹皮袈裟一緣，述是梁武帝時外國唯獻四領，今餘一而是

建初烏瓊法師所披。謹尋菩薩戒稱所著袈裟，皆染使壞色，況復自然嘉樹，妙采天成，

相應之言，無勞外假。萬春表長生之稱，二翼合善譬之辭，永服周旋，恒充布薩。常事

半月，豈唯元日？著如來衣，深荷慈獎。謹和南。〈同上〉

　　弟子總持和南：率師別牒、五采幡錦、香爐檀等十種，示表微誠，薄申法貺，鮮陋

追悚。謹和南。〈同上〉

　　弟子總持和南：仰違已久，馳系實深。獻歲非遙，傾遲虔禮，暮春居節，當遣奉候。

謹和南。九月二十四日。〈同上，王在京遣書。〉

　　弟子總持和南：適逮近旨，用慰馳情。春暄，願道體康勝。玉泉創立道場嚴整，禪

眾歸集，靜慧日新，隨喜之深，難以辭諭。弟子始服三石散竟，調息勞心。秋仲歸蕃，

請夏訖沿下，在於拜覲，差當匪奢。其間珍德，今遣統軍魯子雀往祗承。謹和南。〈同

上，王在京重遣書。〉

　　弟子總持和南：仲秋轉冷，仰惟道體康�。弟子即日粗可行，末由虔禮，但增延結。

願珍德，謹遣修承。謹和南。〈同上，王從駕東岱於路次書。〉

　　總持和南：寒氣漸嚴，仰惟康豫，動寂怡神，興居安悅。弟子陪奉鑾駕，旅次長奉，

遠憑勝力，行往安隱，瞻言祗覲，庶或匪遙。願珍重，此不宣具。謹和南。十月十九日。

〈同上。案《隋書�文紀》，十四年十二月，東巡狩。十五年三月至自東巡狩。今此兩

書云仲秋云十月，與史異，當有一誤。〉

　　弟子總持和南：獻歲春明，仰惟道體勝豫。禪悅法喜，眾咸集業，功歸有在，悉由

明導。敬憶江都，暫欲西上，先到衡岳，用賽師恩，次往渚宮，以報生處。虔承此旨，

衛送大江。陽子臨流，具申來請。即蒙開許，還至觀濤。年來歲往，寒暑屢更，恭聞功

德圓滿，遠難贊述。弟子多幸，生在佛家，過庭所聞，匪直詩禮，轉輪斯奉，實惟旦暮。

今者陪扈鑾輪，軟發自京，言停洛陽，又止歷下。此示望之禮，本自《虞書》，巡會之

聲，盛於姬典。至尊憲章先古，允葉人神，相風指南，奉朝東岱。以今月十一日吉辰，

宗事云畢。於時天地載廓，日月增華。休氣神光，燭近被遠，靈芝競吐，山谷連木，並

秀宮壇。�聾�夐�之徒，無醫而自愈；扶老攜幼之侶，不謀而同到。臣子殫見，事非

虛飾；一物得所，萬里斯應。師資至重，敢不稍聞？弟子戀蕃，即辭行所，夾鍾將末，

必屆揚州。今遣奉迎，便願沿下。餘春未盡，必希拜覲。其間珍德，續復祗承。謹和南。

正月二十日。〈同上，王還蕃遣迎書。〉

　　總持和南：前揆菩薩天冠，率爾之式樣，深嫌不工。即用呈簡，爰逮今制。思出神

衿，圖比目連，妙逾郢匠，開士五明，此居其一。金剛種智，茲焉標萬。是知因地化物，

不可思議，接引隨方，多能盡達。冠尊於身，端嚴稱首，跪承頂戴，覽鏡徘徊，有飾陋

容，增華改觀。弟子多幸，謬稟師資，無量劫來，悉憑開悟。色心無作，觸仰勝緣，度

脫舟航，何慮不果。但戒為基址，信實行先。保解毗尼，昔年虔受，身雖疏漏，心護明

珠。而定品禪枝，屏散歸靜，猥以凡薄，荷國鎮蕃，為子為臣，難虧難怠，豈藉四緣，

能入三昧，此非臆斷，實荷誠說。經稱非禪不智，非智不禪，定解相資，能證無漏。又

電光斷結，其例甚多，慧解脫人，厥朋不少。即日欲服膺智斷，率先名教，永泛法流，

兼同治國，未知底滯，可開化不？師嚴道尊，可降意不？宿世根淺，可發萌不？菩薩應

機，可遵時不？若未堪敷化，且暫息緣；如可津梁，便開秘藏。書云民生在三，事之如

一。況覃釋典，而不從師？今之慊言，備瀝素款。成就事重，請棄飾辭。謹和南。六月

二十一日。〈同上，王謝天冠並請淨名義疏書。〉

　　弟子總持和南：仰逮還旨，猶秉謙尊。循復久之，恍如自失。共功以學，貴承師事，

推物論歷，求法界緣，厝心有在。若習毗曇，則滯有情著；若修三論，又入空過甚。成

實雖復兼舉，猶帶小乘，釋論地持但通一經之旨。如使次第遍修，僧家尚難盡備，況居

俗而欲無崖？當今數論法師，無過此地。但恨不因禪，發多起諍心，達者無違，求那明

偈。仰惟厚習善根，非一生得。初乃由學，俄逢聖境，南嶽禪師，親所記�，說法第一，

無以仰過。照禪師來，具述此事，於時心喜，已域寸誠。智者昔入陳朝，彼國明式，瓦

官大集，眾論鋒起。榮公強口，先被折角，兩瓊繼軌，截獲交綏，忍師讚嘆，唯唱希有。

弟子仰延之始，便事勝集，屈登無畏，釋難如流，親所聽聞，眾咸瞻仰。適承前往荊楚，

講《法華經》，舊學名僧，莫不歸服。故知非禪不智，驗乎金口。比成名僧所說，智者

融會，盡有階差，譬若群流，歸乎大海，此之包舉，始得佛意。弟子即日而不依請，譬

彼彌勒，今當問誰？唯願未得令得，未度令度，樂說無窮，法施無盡。復使顧言，稽首

虔拜。謹和南。六月二十五日。〈同上〉

　　弟子總持和南：逮旨送初卷義疏，跪承法寶，粗覽綱宗，悉檀員外，耳未曾聞。故

知龍樹代佛，不可思議。今所著述，肉眼未睹明暗。謹復研尋，遲比覲接。謹和南。〈

《釋藏》起三，《國清百錄》三〉

　　弟子總持和南：荊州玉泉、十住兩寺，近既賜令檢校，今須書及江陵總管，當勒所

由，終聽僧使奢促。弟子仰蒙淨戒，宿世因緣，稍希義理，智波羅蜜，爰降開許，始制

義疏，方憑沃答，向入慧門。昔年仰請棲霞，時往觀行，政為密邇，朝發暮到，應可諮

決，不異邑居。行道本貴安心，寧勞過遠？天台之路，幸願輟情。屈己為人，菩薩有賜，

於專契弗敢違。前都不知淨人善心，已墮僧數，濟度無隔，唯用隨喜。謹和南。七月二

十七日。〈同上。〉

　　總持和南，復垂誨旨，益具仁慈。開士位懷，隨感必應，本誓願力，何患不果。政

言服道日淺，未堪違遠，深憑護念，開示悟入。玉泉、十住，天台本居，仰由勝功，能

得建立。方須影響，永至金剛。江陵書及，會稽教下，並勒所司，以時發遣。謹和南。

七月二十九日。〈同上〉

　　總持和南：方要仰延，雨乃暫阻。明間若晴，別當遣信。謹和南。七月二十六日。

〈同上。王迎入城，礙雨移日書。〉

　　總持和南：霜寒，道體康勝？弟子還來甫爾，未暇迎延，馳情已深。今遣候接，冀

近祗覲。謹和南。九月十六日。〈同上〉

　　總持和南：麥序氣清，道體和適，福慧莊嚴，與時高勝。弟子至來未久，粗復可行。

近頻隆兩書，爰垂示功德，玄義刪削，文句入初。其舊維新，從粗至妙，會須披接，方

豁煙雲。春律已謝，夏坐方結，敢違經教，涉暑出迎。白露宵團，秋風葉下，必預舟楫，

迎覲江陽。然仰勞著述，已渺數載，般若多障，近願成功。日就月將，庶方啟沃，率貢

別牒，示表虔誠。在敬無文，仰揆弘亮。其間珍德，續事音語。謹和南。〈同上，王遣

使入天台參書。〉

　　總持和南：霜氣已緊，蚊熱久祛，方恐洞洹，預取調適。今遣奉迎，祗禮非奢。謹

和南。九月二十二日。〈同上，王遣使入天台迎書。〉

　　總持和南：仰承出天台，已次到郯石城寺，感患未歇。菩薩示疾，在疾亦愈。但於

翹誠，交用悚灼。今遣醫李膺往處治，小得康捐。願徐進路，遲禮覲無遠。謹和南。〈

同上，王參病書。〉

與東林寺僧書

　　極暄，法師道體如何，眾內咸宜也。雁門遠法師四依菩薩，翻飛朔野，棲息南山。

自斯而後，名德相繼。智者見令為寺檀越，顧修寡薄，非敢克當。獎導既引，良深隨喜。

敬德指此承問。楊廣和南。三月二十一日。〈《釋藏》起二，《國清百錄》二〉

與禪閣寺僧書

　　春序將謝，道體何如？僧眾清善。匡山佛寺興自慧遠法師，法師師於彌天道安，安

師於佛圖澄，妙德相承，莫之為最。江東龍藏，悉本雁門。雁門上人創跡廬阜，自梁及

晉，止有東林。陳晚澆漓，別生禪閣。僧徒好異，豈稱至和？智者爰居，還須合一。想

均願海，更無異味。行人將送過指此相聞。楊廣和南。三月二十一日。〈同上〉

與峰頂寺僧書

　　暮春暄和，寺眾清勝。禪悅法喜，致足恬懷。爐峰香氣，煙霞共遠。智者經托勝地，

為在總內，令為檀越，誠深隨喜。更追厚愧，善當敬勖。楊廣和南。三月二十一日。〈

同上〉

與達奚長儒書

　　智者禪師德尊望重，近年紆道，爰授淨戒。今修治彼州十住寺，造立西徂玉泉寺，

並見請為檀越。復聞公等，多結勝緣，大乘運通，良深隨喜。師今遣僧使志果、法才二

人，還就玉泉寺法璨道慧法師、十住寺道臻法師經理，想加心影響，獎成妙業。公私覃

福，幽顯同賴。法事遠白，不復暄涼也。楊廣呈。八月二日。〈《釋藏》起三，《國清

百錄》三〉

敘曹子建墨跡

　　陳思王，魏宗室子也。世傳文章典麗，而不言其書。仁壽二年，族孫偉持以遺余。

余觀夫字畫沈快，而詞旨華致。想像其風儀，玩閱不已。因書以冠於褾首。〈《甲秀堂

法帖》〉

殤子銘

　　世途若幻，生死如浮。殤子何短，彭祖何修！嗚呼余子！有逝無留，永為法種，長

依法儔。〈《續高僧傳》，十□法藏。煬帝進太尉時，第三子夭，瘞於濟法寺。乃勒銘，

因施寺僧法藏靈壽杖。〉

隋秦孝王誄

　　維開皇二十年六月二十日丁丑，上柱國秦孝王薨於仁壽宮。嗚呼哀哉！八元八凱，

濟濟虞則；《周南》、《召南》，赫赫周國。於穆孝王，紹彼明德。天實喪予，殲我剛

克。嗚呼哀哉！如何上靈，降此災否。國喪宗臣，家亡千里。嗚呼哀哉！爰初不豫，冕

旒視疾。及至大漸，停鑾駐蹕，親臨屬纊，俯觀徹瑟，悲動皇情，痛深慈膝。一辭明世，

千秋長幕；□□如何，綿綿終古。仲秋卜宅，將歸泉戶，梁山之陽，永寧後土。嗚呼哀

哉！余寡兄弟，愛篤彌深，奄然零落，痛體傷心。嗚呼哀哉！追悼無及，永分古今。神

雖虛翳，徽聲靡替，誄王德音，貽千百世。乃作誄曰：皇隋啟運，應天順民。保茲七百，

靜彼四鄰。利建宗子，藩屏懿親。孝王惟允，俾侯於秦。爰自聖章，天性誠願。色養烝

烝，孝立名建。恭近於禮，恥辱斯遠。嘉之弗忘，懼而無怨。孝悌之至，通於神明。溫

溫居德，肅肅厲精。恭敬表志，退讓為情。韡此棠棣，敦斯��。仲稱令弟，叔曰仁兄。

猗歟我弟！好學無替，九流日修，三餘卒歲。琴台夜開，書帷晝閉。聰敏若神，雄辯無

滯。妙矣聲律，明哉龜筮。玄象風角，于焉及睿。允文允武，多才多藝。惟善惟樂，為

仁為惠。天挺出群，英圖命世。欽若孝王，容止堂堂。振鷺將集，鳳雛斯翔。人之領袖，

國之輝光。輝光伊何，肅肅翼翼。義以處身，仁以經國。明燭縶符，財成淵塞。靖恭爾

位，好是正直。令聞令望，無反無側。皇枝良幹，日富英聲。宣風作伯，盤古維城。東

京舊都，河南殷博。惟我哲王，行台惟寞。飛轡崤、函，褰帳伊、洛。德被汝墳，仁行

鞏亳。西秦右地，實賴英雄。實惟王化，乃即龜蒙。惠和布澤，易俗移風。亹亹孝王，

仁而能斷；德敷大國，有符公旦。移鎮樊征，述職江漢。地接寇讎，棱威靖難。文德招

遠，懷勞伐叛。暫輟外藩，入侍天軒。典茲戎衛，仍居納言。寶斂橫曜，豐貂尢溫。周

衛清切，敷奏便繁。獻替惟允，禁旅斯敦。偽陳不恭，軼我炎鄙。王赫斯振，將清江涘。

圖斯元帥，難全其備。唯我孝王，膺茲無愧，恭行天討，受�建旗，申威鄂渚，鞠旅江

湄，軍容赳赳，逋丑衤思々，雲陳不布，高城靡恃，泥首銜璧，請命於臺，兵不血刃，

野無橫屍，善戰不陣，我弟於茲，金陵戡定，飲至京師。廣陵、淮海，一都之會，牧彼

頑民，作相於外，時兩隨車，棠陰逐蓋。惟晉太原，寄隆望大，表裏山河，要衝襟帶，

東自維揚，回旌轉旆，善政廉平，於斯為最，胡虜畏威，氓黎荷賴，烽火戎馬，俱清邊

界。寒暑失御，庸衛弗開，言旋京邸，去彼叢臺，扈駕仁壽，撫席巖隈。連綿藥餌，歲

去年來，秀而不實，禍極生災，天胡不弔，木壞山穨。嗚呼哀哉！至尊廢朝而悼傷，皇

后輟膳而摧痛。甚秦國之永辭，劇梁武之長送。昆弟哀哀而日嗟，僚友嗷嗷而悲慟。嗚

呼哀哉！歎日月之不居，何卜遠之詎促，旌旐飄�而從風，笳管酸嘶而響谷，服馬顧而

不能行，輓夫悲而不成曲。霜霰落兮山谷寒，木葉下兮丘隴殘。風颼颼而吟樹，泉幽咽

而悲湍。離群之獸絕跡，孤飛之鳥悲酸。背離宮而東轉，歷山邸而北度，去甲第之樓臺，

即荒田之丘墓。昔時鳴鑾而戒途，今日靈�而而啓路，臨朝謁之平衢，永絕茲之一步。

儻若神而有靈，幾悲傷而留顧。嗚呼哀哉！棄永日之昭昭，襲長夜之修悠，苦玄扃而無

曉，悲黃泉而永幽。湮盛年於萬古，沮壯志於千秋。嗚呼哀哉！慟反哭於秋季，悲復歸

於故地，尹形遊而不遷，何魂煢之空志。嗚呼哀哉！酒樽浮塵兮獨滿，琴絃含風兮自斷。

冥夜久其何期，焉知歲月之長短。孝王與我，體密情親，孔懷之篤，有逾常倫。昊天何

酷，哀哉哲人！奈何吾弟，先我長淪，煩冤痛毒，悲恨何陳。嗚呼哀哉！痛母弟之同胞，

棄共被之寒郊。豈止三荊之變色，非為四鳥之分巢，遽一朝而云逝，曷何去而何止。形

未捨目，言猶在耳。彼蒼者天，子何甚矣。��友於，哀哀吾子。痛當奈何，痛當何已！

想彷彿而不見，猶盤桓而佇立；空撫膺而莫追，抑飲淚而何及。嗚呼哀哉！嗟地久而天

長，終倫彼乎幽方，徒春華而秋落，不復見我弟兮孝王。何謝安之蔬食，豈子路之喪亡。

獨端憂而無告，徒哽塞而追傷。悲莫悲兮長別，痛莫痛兮終絕。因悽愴以寫情，慟人琴

而永訣。嗚呼哀哉！〈《文苑英華》八百四十二〉

